
রবীন্দ্রনাথ

অক্ষয়কুমার বড়াল

দূরে—মেঘে-শিরে-শিরে পূরব আকাশে

ফুটে স্বর্ণরেখা সম প্রভাত-কিরণ।

তরুলতা নত মাথা-ডাকে পুষ্পবাসে,

বিহঙ্গম কলকণ্ঠে করে আবাহন।

শিথিল পাণ্ডুর শশী মেঘখণ্ড পাশে,

পলাইছে অন্ধকার ধূসর বরণ।
ঝরনা ঝরিছে দূরে, বায়ু মৃদুশ্বাসে,
পাটল তটিনি বক্ষে আলােক কম্পন।

ফুটিছে হিমাদ্রি শৃঙ্গে হিরণ্য কুসুম!
মেখলায় উঠে স্তোত্র উদাত্ত গম্ভীর।

তীরে তীরে জাহ্নবীর পল্লব কুটির

অঙ্গনে দোহন-গন্ধ, চূড়ে যজ্ঞ-ধূম!
অর্ধ-নিদ্রা-জাগরণে ধরা স্বর্গচ্ছবি!

জীবনের স্বপন-ভ্রম, ফুটে রবি-কবি!

রবীন্দ্রনাথের উদ্দেশে
করুণানিধান বন্দ্যোপাধ্যায়

সােনার জলে উজল তােমার রসে-ভরা ভূর্জ পাতার পুঁথি
বিলায় সুধা আকাশ-ঝরা সুরধুনীর প্রায়;

ছন্দে নাচে বিশ্ব-জীবন, জুড়ায় সুরে উপােষিতের শ্রুতি,

অক্ষয় আলেখ্য তােমার কালের অজন্তায়।

নিত্য করি অবগাহন পুণ্য তব কাব্য-প্রয়াগ-স্রোতে

সহস্র দল, সহস্র রূপ তােমার মানস-লােক,

তপঃফলে বহাও বেণী দ্রবীভূত সূর্যকান্ত হ’তে,
ভগীরথের শঙ্খধ্বনি শােনায় তােমার শ্লোক।

পদ্ম-বন্ধে আনন্দময় শব্দ-ব্রহ্ম মন্ত্র দিলে জীবে,

নিঃসীমতার আগমনী করলে উদ্বোধন,

সৃষ্টি-স্থিতি-লয়ের হেতু, ঈপ্সিত সেই পরম শান্ত শিবে।

ধরলে ধ্যানে হে কবীন্দ্র, লও ফুল-চন্দন।

সরস্বতীর অমর তনয়, বারে বারে প্রণাম করি পায়,

চির-নূতন চিত্ত-রণ তােমার নিমন্ত্রণ;

তৃপ্তি দিবে এমন কিছু, নাই সেবকের পূজার পসরায়,
লও গুরুদেব দক্ষিণা লও শ্রদ্ধা নিবেদন।

রবীন্দ্রনাথ

যতীন্দ্রমােহন বাগচী

সপ্ত-সুরের সপ্ত-ঘােড়া চালায় যে জন ইঙ্গিতে

তারে কে আর সুর শােনাবে সঙ্গীতে!

রাগ-রাগিণীর রশ্মিটানে।

বাণী নিয়ে বশ্য মানে

সুরের রাজা-যার অপরূপ ভঙ্গীতে

তারে কে আর সুর শােনাবে সঙ্গীতে।

যাহার করের পরশ পেয়ে কমল ফুটে আনন্দে,
ভুবন ভরে নতুন বাণীর সুগন্ধে;

বঙ্গদেশের সেই কবিরে—

বিশ্বাকাশের সেই রবিরে

কে পাবে আর কথার রঙে রঙ্গিতে

তারে কে আর কথা শােনায় সঙ্গীতে।

সুর ও কথা অবাক হয়ে হার মেনে তাই তার কাছে,

চোখের জলে প্রসাদ-সুধা-ধার যাচে;
ঐ চরণের যােগ্য করি’

চিত্ত-সাগর রয় শুধু তরঙ্গিতে

কথা ও সুর তাই ভেসে যায় সঙ্গীতে!

